
GOUVÈNÈ CUOMO ANONSE 3 MILYON DOLA POU FÈ RESIKLAJ DECHÈ 

ELEKTWONIK YO  
 

Sibvansyon sa yo Pral Soulaje Minisipalite yo Kont Depans Finansye Inatandi yo 
 

Yon pati nan Rekò 300 Milyon dola Envestisman nan Fon Pwoteksyon 
Anviwònmantal la ki te Enkli nan Bidjè Leta FY2017 la 

 
Gouvènè Andrew M. Cuomo te anonse jounen jodi a ke genyen 3 milyon dola ki disponib ki 
soti nan Fon Pwoteksyon Anviwònmantal la sou fòm sibvansyon ki pou ede minisipalite nan 
Eta New York la yo ak depans resan, inatandi, ki te fèt pou ranmasaj ak resiklaj dechè 
elektwonik ki admisib yo. Konsomatè ki nan Eta New York yo gen obligasyon pou yo resikle 
dechè elektwonik yo, tankou òdinatè, klavye, televizyon, ansanm ak aparèy elektwonik piti 
yo, nan yon fason responsab pou anviwònman. Sibvansyon sa yo, ki fè pati rekò 300 milyon 
dola envestisman Bidjè Leta FY2017 lan nan Fon Pwoteksyon Anviwònmantal la, pral 
diminye kwasans depans finansye inatandi yo pou ke minisipalite yo kapab resikle dechè 
elektwonik yo yon fason efikas e dirab. 
 
“Leta New York se lidè nan pwoteje anviwònman ak nan pwomosyon dirabilite, epitou 
ranmasaj dechè elektwonik yo nan yon fason responsab se yon bagay ki esansyèl pou jefò 
sa yo,” se sa Gouvènè Cuomo te deklare. “Finansman sa yo pral founi resous nesesè 
atravè tout eta a pou asire kominote ki pi pwòp pou tout moun.” 
 
Basil Seggos, ki se Komisè Depatman Konsèvasyon Anviwònmantal la, te deklare, 
“Gouvènè Cuomo rekonèt enpòtans lwa resiklaj dechè elektwonik New York la yo, pou 
kapab ede pwoteje anviwònman nou an. Gouvènè an rekonèt tou tout defi gouvènman lokal 
yo ap afwonte pou abòde pwoblèm dechè elektwonik lan nan kominote yo a. Finansman 
enpòtan EPF sa a pral bay minisipalite yo tout sipò ak fleksibilite ke yo bezwen pou ka 
abòde pwoblèm dechè elektwonik lan.” 
 
Senatè Tom O’Mara, ki se Prezidan Komite Sena a pou Konsèvasyon Anviwònmantal 
la, te deklare, “Aksyon sa yo ane sa pou ka ranfòse epi finanse konplètman Fon 
Pwoteksyon Anviwòmantal la, se yonn nan aksyon ki pi enpòtan ke nou te poze nan 
gouvènans New York lan. pou ka benefisye ekonomi lokal la, anviwònman an, ak moun ki 
peye enpo yo. Men yon lòt rezon ki montre poukisa. Resiklaj dechè elektwonik yo te vinn 
ekstrèmman penib epi chè pou gouvènman lokal yo ak moun ki peye enpo pou pwopriyete 
yo. Nouvo finansman sa pral ede redwi fado sa imedyatman epi nou dwe konitye travay pou 
nou leve defi sa sou yon peryòd tan ki long atravè refòm règlemantè yo. Donk mwen espere 
kontinye travay epi met presyon sou Gouvènè Cuomo ansanm ak administrasyon li an pou 



yo poze aksyon, sou peryòd tan ki kout ak peryòd tan ki long, ki fè anpil sans sou plan 
fiskal, ekonomik ak anviwònmantal o nivo lokal, rejyonal, ak nan tout eta a.” 
 
Steve Englebright, ki se Manm Kò Legislatif, epi Prezidan Komite Kò Legislatif pou 
Konsèvasyon Anviwònmantal la, te deklare, “Sibvansyon sa yo vin kòm yon rezilta dirèk 
odyans ki te òganize pa Komite Konsèvasyon Anviwòmantal la, kote minisipalite yo te 
manifeste enkyetid yo konsènan kantite depans pou ranmasaj dechè elektwonik yo, 
ansanm ak konfòmite izin manifakti yo ak lalwa. Nan travay ak Gouvènè a ansanm ak Sena 
a, nou te rive jwenn finansman pou ka soulaje fado ranmasaj ak resiklaj dechè elektwonik 
yo nan minisipalite yo.” 
 
Peter A. Baynes, ki se Direktè Ekzekitif Konferans Majistra Leta New York yo, te 
deklare, “Nan yon moman kote vil ak vilaj nou yo fòse fè chwa ki difisil, 3 milyon dola sa yo 
pou resiklaj dechè elektwonik yo pral ede nou elimine yonn nan chwa sa yo, pandan l’ap 
pèmèt vil ak vilaj nou yo pou yo vin responsab o nivo anviwònmantal nan asire ke nou 
debarase nou de dechè elektwonik yo nan yon fason ki apwopriye nan kominote nou yo. Lè 
nou bay gouvènman lokal yo resous nesesè pou yo kapab abòde yonn nan pi gwo pwoblèm 
ekspansyon dechè yo, sa pral pèmèt nou fè yon gwo pa an avan pou ede amelyore kalite 
lavi tout Nouyòkè yo.”  
 
Stephen J. Acquario, ki se Direktè Ekzekitif Asosiyasyon Konte Eta New York yo, te 
deklare, “Gouvènman lokal yo ansanm ak moun ki peye enpo yo t’ap peye kou depans pou 
resiklaj dechè elektwonik yo. Se pa entansyon lwa sa a. Mwen salye Gouvènè Cuomo 
poutèt li te dedike resous leta yo pou ede soulaje fado moun ki peye enpo yo epi ankouraje 
tout pati yo pou devlope epi amelyore sistèm resiklaj la nan Leta New York.” 
 
Pwogram sibvansyon sa pral administre atravè Pwogram Asistans Domestik Dechè Danjere 
Depatman Leta New York la. Minisipalite yo pral kalifye pou jwenn ranbousman jiska 50 
pousan nan kòb depans ki aplikab yo, ki te fèt pou ranmasaj ak resiklaj dechè elektwonik yo 
soti nan dat 1 Avril 2016 pou rive 31 Mas 2017. Aplikasyon materyèl yo, dokiman konsèy 
yo, ansanm ak lòt enfòmasyon enpòtan sou Sibvansyon Asistans pou Dechè Elektwonik yo 
disponib sou sit entènèt Depatman Konsèvasyon Anviwònmantal la. Depatman 
Konsèvasyon Anviwònmantal la pral aksepte aplikasyon pou finansman yo soti apati 3 
Oktòb pou rive 31 Oktòb 2016.  
 
Apati 1 Janvye 2015, tout konsomatè Leta New York yo dwe resikle dechè elektwonik yo, 
tankou odinatè, akseswa odinatè yo, televizyon yo, ti aparèy sèvè yo, ak lòt aparèy 
elektwonik piti yo. Atik Lwa Resiklaj ak Reyitilizasyon Aparèy Elektwonik ane 2010 lan, te 
pwovoke yon detouneman de plis pase 400 milyon liv dechè elektwonik ki soti nan dechaj 
yo pou reyitilizasyon ak resiklaj, soti nan lane 2011 pou rive nan lane 2015. Kantite dechè 
elektwonik ki jenere a kontinye ogmante, sa ki vin konplike pwosesis ranmasaj la, epi kreye 
presyon finansye ki pa’t antisipe sou gouvènman lokal yo ki ap ranmase dechè elektwonik 
yo.  
 
Bidjè Leta 2016-17 la te gen ladan’l nivo rekò de 300 milyon dola pou Fon Pwoteksyon 
Anviwònmantal la, ki se pi gwo nivo rekò nan istwa finansman epi yon ogmantasyon 138 
milyon dola depi Gouvènè Cuomo te enstale.  
 

http://www.dec.ny.gov/chemical/8778.html


Si ou gen kesyon konsènan Sibvansyon Asistans pou Dechè Elektwonik yo, voye yon 
kourye elektwonik nan RecyclingGrants@dec.ny.gov oubyen kontakte Depatman 
Konsèvasyon Anviwònmantal la nan 518-402-8678. 

